
	marekan, kantos tua rauh mangkin, durung pisan, mamanah pitel kaula.



	Saking buk padan Sang Nata, engken ue awanan mangkin, tembe mampeh pakayunan, Cokor I Dewa minehin, titiang langgia tan iring, ngaula cokor I Ratu, kalih kabaos titiang, bina tan kadi ne riin, momo murka, langgana kapineh congah.
	Sakadi daging wacana, rentehin titiang ne mangkin, wekas edoh manah titiang, kadi Jawane pah keti, angan matra akedik, mrawat doh pacang purun, ring hyun cokor I Dewa, ring kapan i pitik bengil, manglalu pangkah manangtang I Goak.
	Ring kene polih manyonggah, mangda ke jaga matanding, maliat wiakti tan nyandang, ring hyun bukpadan Sang Aji, reh palinggih Sang Ají, luir Betara Surya nurun, ngalangin maka buana, tan mari nguladin bumi, sapasira, sih jagi purun matanggah.
	Mangda titiang nirguna, ring kapan purun ngaripit, mangda ke mamanah pangpang, sat dedalu nibeng geni, mamanah títiang wiakti, urip madem titiang Ratu, mangda sampunang pasah, saking buk padan Sang Aji, ala ayu, mangda I Ratu manitah.
	Kalih Ratu wecanaang, engken negara tan iring, tan manuting pakayunan, ring age Ratu nikain, aduang I Mangkubumi, neraka yan longing atur, suruding paperangan, ica I Ratu pramangkin, ebat patung, titiang anggen bayang-bayang.
	Kewala kari mangkihan, titiang tan ngelong subakti, mekul buk padan Sang Nata, sane engken kapineh malih, mangobetin i riki, nyepungin padan I Ratu, mangda titiang nyapuhang, mangda ipun bersih ening, titiang ngamuk, I Ratu ngadegin nyingak.
	Sapunika tatuian, susrusan titiang magusti, keto ature I Patih, sang Nata kenyem nyaurin, duh Patih Mangkubumi, legaang saja di kayun, ira magegonjakan, da ja pisan salah tampi, ento cirin, lega nirane kaliwat.

